
Dah pecahkan tabung kita itu, Ida?
Tak usahlah bang. Kalau pecahkan pun berapa sen sangat.

Eh, kurang-kurang ada lima puluh ringgit. Dapat beli ayam dua ekor, daging dua
kati, jadilah. Eh, lusa dah nak beraya. Kuih kita belum buat lagi?

Tak payahlah buat kuih. Tak beraya pun tak apalah.
Kenapa, Ida? Kau berubah hari ini?

Tidak. Tapi kalau beraya macam ini, tak sama dengan orang, kenapa bersusah-
susah buat kuih? Buat apa pecahkan tabung yang kurang sangat itu?

Ida, kita beraya dengan apa yang ada pada kita.
Habis kalau orang datang ke rumah kita, apa nak diberikan?

Berikan apa yang ada, Ida. Mereka datang bukan untuk dihidangkan apa-apa, tapi
sebagai tanda bersyukur hari raya.

Tengok, dah dua kali raya langsir pun tak berganti. Ida malu bang!

Apa dimalukan, Ida. Kita tak meminta pada orang, tak berhutang. Orang datang
tanda mereka sudi dan kita hidangkan apa yang ada tanda kita ikhlas.

Ida tak mahu buat kuih kalau dua macam saja. Rumah orang lain sampai tak muat
meja. Tutup pintu saja hari raya ni sudah, orang tak datang.

Jangan merapik, sayang. Abang tahu, orang mengandung memang ada
bawaannya. Tapi bertenanglah, sayang.

Bukan, bukan kerana kandungan Ida, tapi... kalau begini kita beraya, Ida malu!
Tengok selendang yang abang belikan, orang lain buat basahan saja.

Ida, abang belikan selendang dengan wang abang sendiri, tak berhutang. Abang
belikan yang abang berkenan. Ida pun suka warnanya kan?

Tapi takkanlah hari raya kain begini Ida nak pakai. Apa kata emak kalau
ditengoknya?

Kerana tak mahu dikata mak, Ida menolak? Selendang ini abang belikan kerana
kasih sayang kita. Jangan dipandang harganya, tapi pada nilai pemberian itu.

Songkok Mat tak abang belikan. Kasut Milah tak abang belikan. Tadi budak-
budak tu merengek pada Ida minta belikan kasut baru.

Itulah abang katakan, kita pecahkan tabung. Boleh belikan kasut budak-budak
itu.

Tak ada lain abang fikirkan, tabung saja. Kak Munah beli peti sejuk baru, beli

Kak Munah? Dia beli TV? Mana Ida tahu?

Ida tahulah...

Kalaupun dia beli perkakas rumah baru, biarlah. Kita tak mahu beli semua itu,
kita hidup dengan kemampuan kita, Ida . Kenapa sejak akhir-akhir ini kau begitu
berubah? Dulu kau lain, dulu kita bahagia, kita menghadapi hidup dengan tabah.
Mungkin kerana kau mengandung...

Bukan. Ida malu dengan jiran-jiran! Apa yang ada di rumah kita? Tak pernah
berganti semuanya barang-barang masa kita kahwin dulu.

Kalau masih boleh dipakai apa salahnya, Ida? Kita beli kalau barang itu kita
perlukan atau kerana kita mampu. Orang lain, biarlah dengan hal mereka.

Abang bolehlah cakap begitu. Tapi Ida yang duduk di rumabh, jiran-jiran datang
ceritakan barang-barang rumahnya... Kak Munah nak tukar kereta baru... kita apa
yang ada?

Kalau kau bercakap, asyik nak banding dengan Kak Munah. Dia suaminya kaya,
Ida. Pegawai kementerian. Abang hanya pemandu bas. Tapi kita dapat hidup
bahagia kalau kita saling mengerti. Bahagia bukan pada kelengkapan
rumahtangga yang serba cantik dan baru. Tapi pada hati. Pada kasih sayang...
Kata mak...

Jadi Ida jumpa mak?

Mak datang tadi.

Jadi mak bersungut tentang keadaan rumahtangga kita? Kau tunjukkan selendang
yang abang belikan ini?

Tidak, tapi mak nampak.

Sebab itu Ida bandingkan diri abang dengan suami Kak Munah. Tak kusangka,
Ida.

Ida tak bandingkan. Tapi...

Tapi abang tak mampu belikan yang mahal-mahal? Abang tak mampu untuk beli
TV macam Kak Munah? Dulu masa kita...

Hal dulu tak usah abang sebutkan. Tadi mak bangkitkan. Sekarang abang pulak.
Semuanya nak membangkit.

Abang tak membangkitkan, hanya abang sedih... rupanya kau menyesal hidup
begini. Rupanya kau menyesal kahwin dengan abang.

Abang! Ida tak menyesal, tapi...

Tapi tak sanggup hidup begini? Sebab mata Ida pada kehidupan Kak Munah yang
serba mewah. Pada persiapannya yang melimpah?

Mak suruh Ida beraya di rumahnya.
Abang tak melarang. Terserah. Tahulah abang sekarang, hati Ida sudah lain. Ida

yang abang kasih dulu tak melihat semua ini. Pergilah, baliklah ke rumah mak...
balik...

